SİCİLLƏMƏ
Şəkinin Xan sarayını analoqu olmayan rəngarəng şəbəkələr, şifahi nitq, ləhcə, şivə sarayını rəngarəng folklor janrlarının bənzərsiz şəbəkəsi bəzəyir. 

Şəkinin folklor arealında ən az rast gəlinən janrlardan biri də dadı, duzu, turşusu, ədavası yumorla yoğrulan poetik sicilləmə janrıdır. Şəki lətifələrində olduğu kimi, sicilləmədə də Şəkililərin baməzəliyi sözün, misranın canına hopmuşdur. 

Topladığım nümunələrə əsasən sicilləmə janrı bir misradan on dörd misrayadək olur. Sicilləmədə süjet xətti yoxdur. Şəkili kiminləsə söhbət edəndə qarşı tərəf anlaşılmaz danışanda deyir ki, sızıllatma de görüm nə deyirsən, yaxud da bu tamam sicillətmədir, ifadəsini işlədir. 

A.M.E.A Folklor İnstitutunun Şəki bölməsində iş yerimdə idim, bir xanım otağa daxil olmaq üçün icazə istədi. Dəvət etdim, xoş gəldindən sonra əyləşdi. Tanış olduq. Xanım söhbətə başladı, dedi ki, əslən Şəkiliyəm. Amma Rusiya vətəndaşıyam, orda yaşayıram. Bir neçə ay qabaq məni Sovet əbədiyyatı mütəxəssisi kimi Türkiyənin İstanbul şəhərinə folklor tədbirinə dəvət etmişdilər. Toplantını bağlayan Türkiyəli alim sonda sicilləmə janrı haqda məlumat verdi. 

O dedi ki, bu janr Azərbaycanın Şəki şəhərində yaranıb, çox təəssüf ki, bu janr haqqında əldə heç bir nümunə yoxdur. 

Düz deyirlər ki, Xalq gözü tərəzidir. Kimdə, nədə isə hansısa çatışmamazlığı, qüsuru hiss edən kimi narazı qalır, həmin ünvana qarşı münasibəti poetik sicilləmə janrında bildiriblər. Sicilləmə hansı adama ünvanlanıbsa onu qıcıqlandırmaq, cırnatmaq üçün işlədiblər. Başqa səmtə ünvanlanan sicilləmələrdə isə narazılıqlarını bildiriblər. 
* Yuxarıda deyilən bu fikirlərə aşağıdakı bir misralıq sicilləmədə baxaq: 
  


Avdılla, bir şahı verim qaqqılla.

Pula öyrənən Avdılla pulsuz buludlu göylər kimi qaş qabaqlı olur və dinib danışmır. Ona görə də ona bir şahı verir ki, deyib gülsün. Şəkililər demişkən qırışığı açılsın.
* Maldarlıqla məşğul olan ailənin yeniyetmə oğlunu tay-tuşları bu cür cırnadırlar:

 


Aydın, danaları saydın?

* Başqa bir sicilləmədə: 




Sələmə, tumanı dəydi kələmə.

Qədimdə imkanlı adamlar üst-üstə dörd beş güllü tuman geyərdilər. Bir birindən üç-dörd barmaq yuxarı və altdakı tumanların gülü görsənsin. Sələmə də bu tumanları geyib gəlib bostana ki, qızlar, arvadlar görsünlər. O da kələmə dəyib. 

* Bu nümunədə isə: 

 


Məhərrəm, dolma verim zəhərrən.
Ac olanda səs küy salan aclığa dözümü olmayan Məhərrəmin səsini dolma ilə kəsirlər.
* Sicilləmədə misraların sayı artıqca onun təsir gücü və çəkisi də artır. Nümunəyə baxaq: 

 


Abbas, qapını bərk bas,

Arvada bir qapaz.
Hədsiz qısqanc olan kişiyə deyiblər bu nümunəni ki, arvadı evə qoy qapını bərk bas açılmasın, özünə də bir qapaz vur ki, çölə də çıxmasın. 

* Bir başqa nümunəyə baxaq: 

 


Bəxtiyar, duzdu xiyar,
Yayda tutaq qışda yiyax.
Bu sicilləmə ailəsini duza, turşuya sirkəyə (tut, üzüm) qoyulmuş tutmalarla (şorabalarla) dolandıran Bəxtiyara deyilib.
Yaxşı yadımdadır beş-altı yaşım olardı. Evdə pəncərənin şüşəsini sındırmışdım. Atam qonşumuz şüşəsalan Nuhbala dayını çağırdı ki, şüşəni salsın. Nuhbala dayı altmış-altmış beş yaşında balacaboy kişi idi. O əlində alətləri və qoltuğunda şüşə ilə gəldi. Pambıq nənəm (əsl adı Mələksima idi) dedi ki, ay Nuhbala dayı Abbasa acıqlan aynaları sındırmasın. Nuhbala dayı gülə-gülə dedi ki, ay Pambıq bacı uşaqlar aynaları sındırmasa mən çörək pulunu hardan qazanaram. Nuhbala dayı şüşəni salıb, pulunu alıb gedəndə, Pambıq nənəm aşağıdakıları dedi: 
 


A Nuhbala, Nuhbala,

Aynaları mıxcala.
** Aşağıdakı nümunədə isə xalqın gözündən düşən, hörmətini itirən molladan söhbət gedir: 



Molla-molla modux var,
Molla boyda qodux var.
** Bir başqa sicilləmədə isə Şura höküməti dövrü insanların daxilində kolxoz quruluşuna olan barışmazlıq bildirilir: 

 


A cana-a cana, a kolxoz? 

Gəldi traxdorumuz.

Cana sözünü Şəkililər xarab, yaramaz mənasında işlədirlər. A cana-a cana, a kolxoz isə a yaramaz -a xarab, a kolxoz mənasında işlədilir.
** İndi isə üç misralı Sicilləmələrlə tanış olaq: 
 


Mirəstə qarı,

Daşkirəc barı,
Telləri sarı.
Bu sicilləmə dəli Mirəstəni qıcıqlandırmaq üçün deyilib. Pərakəndə  sarı saçları və donuq sifəti təsvir ediblər.
** Qara qızın bəxtinin açılması və ona gələn nişana qısqanclıq edən qızların dediyi sicilləmə belədir: 

 


Qara qız, qəndili qız,
Toux peyininnən  nişan gəlir,

Ənniyinən, kirşan gəlir.

** Özünəməxsus təsir gücü olan dörd misralı sicilləmə ilə tanış olaq. Şura hökuməti  dövrü 1941-1945-ci il müharibəsindən az sonra Şəki İpək kombinatına ixtisaslı fəhlə hazırlayan peşə məktəbinə (FEZO) Yusif (Usuf) müəllimi müdir qoyurlar. Həmin dövrdə ərzaq qıtlığı hökm sürürdü. Ona görə də ərinmiş kərə yağı (sarı yağ) əyyamda bir dəfə ələ düşürdü. Bu mövzu ilə bağlı Usuf müəllimə deyilən sicilləmə bu cürdür: 

 


Usuf məlim günorta,

Şalvarını darta-darta.

Kuxniyə zakaz verir,

Sarı yağınan yumurta.

*** Sevdalı İsmayıl sevdiyi qıza necə aşıq olursa, daim öz aləminə qapılır, dünyadan xəbərsiz gah yuxulu kimi, gah da dəli-divanə kimi gəzdiyi üçün ona deyilən bu dörd misralıq sicilləməyə baxaq:
                                         Ayıl-mayıl İsmayıl,

Yuxudan ayıl İsmayıl.

Get bazara əncir al,

Əncir olmasa, zəncir al.
** Qurbağa Zahid təndir çörəyi yapıb, satıb dolanıb. O, özü də baməzə adam olub. Xalq içində bəzi məzəli əhvalatları da var. Üz quruluşu qurbağaya oxşadığı üçün, ona Qurbağa Zahid deyilib. Aşağıda onu cırnatmaq üçün deyilən altı misralıq sicilləməyə baxaq:
Qurbağa Zahid qurrr,

O başdannan dur.
Xamırı yoğuşdur,

Təndiri salışdır.

Çörəyi satışdır,

Puldan soxuşdur.

**** Əlimizdə olan on misralıq sicilləmə, Tülkü ləqəbli Mabud kişiyə ünvanlanıb. Şəkinin çox ağır ziyarətgahı olan Məmməd Əfəndi ziyarətgahından gecələr qapısı bağlanandan sonra, Tülkü Mabud divardan aşıb verilən nəzir pullarını oğurlayırdı. Onun bu kimi əməllərinə görə aşağıdakı sicilləməni deyiblər.
     


Dodulunun eşşəyi,

Tülkü Mabudun döşşəyi.
7-ci zavodun çarxı,

Tülkü Mabudun arxı.

Buğda əppəyin onluğu,

Tülkü Mabudun donluğu.
Arpa əppəyin üçlüyü,
Tülkü Mabudun müşdüyü.

İbornun hər yanı,

Tülkü Mabudun qəlyanı.

Min doqquz yüz qırxıncı illərdə Ağ buğda çörəyi (buğda əppəyin onluğu) on manat olub. İçərisi çör-şöpünən dolu qara arpa çörəyi (Arpa əppəyin üçlüyü) isə üç manat olub. 

* On dörd  misralıq sicilləmənin yaranma tarixi, çəkisi və ləngəri çox maraqlıdır. Şəki İpək kombinatının günbatan tərəfində yaşayan erməni Buğdana deyilib. Min doqquz yüz əlli səkkizinci ildə həmin erməninin təqribən əlli-əlli beş yaşı olardı. Hər gün ata minib Şəkinin mərkəzi küçələri ilə azı bir dövrə vurardı. 

Mənim və yaşıdlarımın səkkiz yaşı var idi. Buğdan atı ilə kombinat qabağına yaxınlaşanda böyük oğlanlar həmin sicilləməni oxuya-oxuya cürbəcür səslər çıxarırdılar. Biz də onlara qoşulub oxuyurduq. Dəfələrlə erməni atını saxlayıb az qala yalvara-yalvara böyük oğlanlara deyirdi ki, ara ayıpdı atanız yerində kişiyəm belə şeyləri eləməyin. Amma oxuyanların sayı hər gün çoxalırdı. Buğdan atla görsənəndə sanki, mərasim başlayırdı, insanlar özünə əyləncə tapırdı. Ona atla birlikdə yarım aya dövrə vurmağı tərgitdilər. Bu sicilləmə o vaxtdan yaddaşımda  qalıb: 




Buğdan kişi,

Lörön-lörön.

Ölü toux,

Dəhrə sapı.

Davan pası,

Kafır yası.

Bit yuvası,

Ov tulası.
Cin balası,
On bir-on bir.
Hamam tası,
Göy manpası.

Bir kilosu,

Üç abbası.
Toplayan və araşdıran: 

Abbas Əmbala, 2011-ci il, Şəki.
   * Yaddaş əsasında.

